
МЕСЯЦА ИЮНЯ В 25-Й ДЕНЬ
ПРЕПОДОБНАГО НИКОНА ОПТИНСКАГО, 
ИСПОВЕДНИКА
НА МАЛОЙ ВЕЧЕРНИ
На Господи, воззвaх: стихиры преподобному на 4, глaс 5:

В день обретения главы Крестителя Господня/ скит Предтечев обрел еси, отче Никоне,/ и пустынь, по жребию избранную, увидел еси,/ радость нечаянную от Матере Божия прием,// утешает бо избранных Своих Дева Пречистая. (Дважды)

В попразднство рождества Предтечи/ исповеднически скончався,/ рождения в Небесное Царствие сподобился еси/ и лику блаженных/ по обетованию Христа Спасителя// сопричтен был еси. (Дважды)
Слава, глaс 8:
Преподобне отче наш Никоне,/ о тебе ныне веселимся,/ вшел бо еси в радость Господа нашего,/ мы же, тебе последующе,/ реченная тобою поминаем,/ яко духовный отец путь указует,/ обаче самому человеку сей проити подобает,/ да потрудится и понудит себе,// еже восхитити Царство Небесное.

И ныне, Предтечи, глас 8: Виждь Елисаветь, к Деве Марии глаголющу: (зри на Господи, воззвах: великия вечерни).

На стиховне стихиры, глас 4:
Рекл еси, отче, в сердце своем:/ не предам жития моего смышлению моему,/ но, разум своенравный оставив,/ потщуся послушанию прилежати/ и терпением содевати душу мою,/ да обрящу благодушие и радость// ныне и во веки.
Стих: Блажен муж, бояйся Господа,/ в заповедех Его восхощет зело.
Рекл еси, преподобне, вопрошающим:/ се ныне время благоприятно,/ се ныне день спасения,/ любящим бо Господа вся поспешествуют во благое/ и во всем премудрость и глубина им открывается,/ яко благодать Христова таяжде// ныне и во веки.
Стих: Честна пред Господем/ смерть преподобных Его.
Рекл еси, исповедниче, ко Господу:/ слава Тебе, Боже, за посылаемыя скорби,/ достойное бо по делом моим приемлю,/ но помяни мя, Владыко, егда приидеши во Царствии Твоем,/ и да будет воля Твоя святая,/ едина благая и совершенная// ныне и во веки.
Слава, глaс 6:
Предстоя Престолу Божию,/ яко един от избранных,/ помяни в молитвах недостойная чада твоя,/ чтущая память твою,// отче наш Никоне приснопамятне.

И ныне, Предтечи, глас тойже: Елисаветь зачат Предтечу благодати: (зри на стиховне великия вечерни).

Тропарь зри на велицей вечерни.
НА ВЕЛИЦЕЙ ВЕЧЕРНИ
На Господи, воззвaх: стихиры Предтечи, глас 4, и преподобнаго, глас тойже:
Подобен: Яко добля:
Приидите, возрадуемся Господеви,/ воскликнем Богу Спасителю нашему,/ яко удиви милость Свою на нас/ и воздвиже в дому отцев наших дивнаго мужа,/ Оптинскаго старчества преемника благодатнаго,/ новомучеников Российских звезду восходящую,/ иноков хваление и исповедников красоту,/ Никона преподобнаго,// Церкве Русския семя добропобедное.
О, коль сладка словеса твоя,/ преподобне отче Никоне,/ Спаса Христа благовестившая/ и безбожную лесть обличившая!/ Ты бо рекл еси глас апостольский:/ смиримся под крепкую руку Божию,/ Той бо спасет землю Русскую в годину лютую/ и Церковь Свою от враг защитит// десницею высокою.
Чадо послушания сладчайшее,/ старца Варсонофия учениче возлюбленный,/ от юности сам себе Господеви вдав/ и воли своея до конца совлекся,/ единыя воли Божия/ вседушно взыскал еси/ и жертва живая Тому явился еси,/ в скорби и в радости воспевая:// слава Тебе, Господи Боже, о всех.
Столпе благочестия,/ монашествующих правило известное,/ молитвы светило во тьме безбожия,/ мужества твердое забрало,/ исповедников русских высокая похвало,/ Никоне, отче всечестне,/ стадо твое свободи из сетей лукавых/ и прогони враги безбожныя,// заступая нас молитвами твоими.
Слава, преподобному, глас 8:
Приидите, вернии,/ Никона приснопамятнаго воспоим,/ Оптинских преданий сокровищницу,/ страстей искоренителя и чистоты блюстителя,/ монашествующих утешителя кроткаго,/ пастыря доброразсуднаго и безмезднаго врача,/ лампаду негасимую у Престола Божия,/ благовонное кадило прилежнаго моления,/ имже прошения наша поспешествуются/ и Праведный Судия на милость приклоняется,/ и тако возопиим:/ радуйся, отче прехвальне,/ преподобных наследниче,// моли спастися душам нашим.
И ныне, Предтечи, глас тойже:

Виждь Елисаветь, к Деве Марии глаголющу:/ что пришла еси ко мне, Мати Господа моего?/ Ты Царя носиши, и аз воина./ Ты Законодавца, и аз законоположителя./ Ты Слова, и аз глас,// проповедающ Царство Небесное.
Вход. Прокимен дне. И чтения 3 преподобническая.

На литии стихира храма.

И стихира преподобнаго, поется идеже мощи его почивают, глас 1:
Торжествуйте, христолюбцы,/ глас хваления возвысивше к Богу,/ прославляюще благочестия подвижника,/ Никона преподобнаго старца Оптинскаго,/ иже, Архангельскаго края достиг,/ тамо течение исповеднически сконча,/ землю же сию мощьми своими благодатными обогати./ Таковое сокровище многоценное/ в недрех своих имущи,/ от негоже реки исцелений источаются,/ воспой, земле Пинежская, ликующи:/ слава Тебе, Боже Всещедрый,// во святых Твоих почиваяй.
Слава, преподобному, глас 2:
Приидите, празднолюбных собори,/ песньми воспоим Никона преподобнаго,/ Церкве Русския украшение,/ старцев зерцало святолепное,/ иноков степень высокую,/ исповедников Оптинских светозарную звезду,/ яже облистает лучами истины вся верныя/ и благодатию утешает сердца./ Темже сице к нему возопиим:/ призри на ны чада твоя,/ любовию рождество Предтечево поющая // и святое твое преставление празднующая.
И ныне, Богородичен, глас тойже: О, чудесе новаго:

На стиховне стихиры преподобнаго, глас 2:
Светильник благочестия днесь возсия концем,/ всю подсолнечную озаряяй,/ землю Русскую исповеданием святым облиставаяй,/ мрачную безбожную нощь разсеяваяй,/ светоносное утро веры Православныя являяй/ и от сония страстей пробуждаяй,/ Никон, преподобноисповедник,// выну Христа величаяй.
Стих: Свет возсия праведнику/ и правым сердцем веселие.
Верою вооружився, преподобне Никоне,/ богопротивных множества победил еси,/ песнь исповедания богокраснаго воспевая,/ еюже посрамляются злочестивии/ и утверждаются монашествующих полцы,/ Оптинская же пустынь хвалится/ и Церковь Русская красуется,// Спаса Христа величающи.
Стих: Честна пред Господем/ смерть преподобных Его.

Днесь человецы со Ангелы торжествуют,/ новый бо исповедник к Богу преселяется,/ Небеса радостно отверзаются,/ и вси святии оптинстии в раи соборне ликуют,/ и мы, рачителие их, с ними воспоим,// вкупе Христа величающе.
Слава, преподобнаго, глaс 6:
Вертоградарю Оптинский,/ отче наш Никоне,/ ты делатель искусный показался еси/ и страж обители неусыпный:/ егда бо зной лютаго безбожия прииде,/ ты, виноградник сей словом животворным обильно орошая,/ Тайнами Божественными чада твоя питал еси./ Егда же яростию врага затворени быша храмы Оптинстии,/ ты, Безкровную Жертву напоследок совершив,/ во изгнание исповеднически потекл еси/ и, воли Господней со смирением повинуяся,/ крест страданий мужественне понесл еси,/ темже и в Небеснем Царствии собору старец Оптинских сочетался еси,/ с нимиже молися о нас Христу Богу,// яко послушницы есмы велений их.
И ныне, Предтечи, глас тойже:

Елисаветь зачат Предтечу благодати,/ Дева же Господа славы,/ целовастеся обе матери,/ и младенец взыграся,/ внутрь бо раб хваляше Владыку./ Удивившися же, мати Предтечева начат вопити:/ откуду мне сие, да Мати Господа моего прииде ко мне?/ Да спасет люди отчаянныя,// Имеяй велию милость.
Тропарь Предтечи, глас 4:

Пророче и Предтече пришествия Христова,/ достойно восхвалити тя недоумеем мы, любовию чтущии тя:/ неплодство бо рождшия и отчее безгласие разрешися/ славным и честным твоим рождеством,// и воплощение Сына Божия мирови проповедуется.
Тропарь преподобнаго, глас 3:

Духовному наставнику прилепився, отче Никоне,/ восприял еси мудрость старчества,/ в послушание же Христово себе предав,/ исповедническим житием Того прославил еси,/ и в лице святых Оптинских водворился еси,/ с нимиже моли Христа Бога// спастися душам нашим.

НА УТРЕНИ
По 1-м стихословии седален преподобнаго, глас 8:

О стаде Божием пастырски ревнуя, безбожная уста безумных заградити потщался еси, демонская нападения молитвою отгоняя и Пастыреначальнику следовати чад призывая. Темже Вышняго звания сподобился еси, Никоне преподобне, моли Христа Бога спастися душам нашим.
Слава, и ныне, глас тойже:

Егоже исходи от дней вечных, Сего воплощаема во утробе девичестей видела еси, праведная Елисавето, егда Матерь Господа твоего нарекла еси Деву, целовавшую тя, с Неюже Христа Бога моли, да спасет души наша.
По 2-м стихословии седален преподобнаго, глас 8:

Веры победоносна поборника и отеческих преданий блюстителя, прославляем тя, Никоне, отче всечестне, на коварство богоборных мучителей не приклонившася, исповеданием же правым паству твою утвердивша, основание твердо имуща Христа, Каменя веры. Егоже моли землю Русскую в Православии утвердити и спасти души наша.
Слава, и ныне, глас тойже:

Закона и пророков исполнение Тя познавая, Отроковице, Захария вопияше: благословен, Пречистая, Плод чрева Твоего, яко посети и сотвори избавление людем Своим и дарова нам велию милость.
Величание:

Ублажаем тя,/ преподобноисповедниче Никоне,/ и чтим святую память твою,/ наставниче монахов// и собеседниче Ангелов.
Псалом избранный:

Терпя потерпех Господа, и внят ми, и услыша молитву мою.

Постави на камени нозе мои, и исправи стопы моя.
Смирях постом душу мою.
Полунощи востах исповедатися Тебе, седмерицею днем хвалих Тя.
Неправду возненавидех и омерзих, закон же Твой возлюбих.
Исповемся Тебе в правости сердца, внегда научити ми ся судьбам правды Твоея.
Избави мя от гонящих мя, яко укрепишася паче мене.
За словеса устен Твоих аз сохраних пути жестоки.
По полиелеи седален преподобнаго, глас 8:

При ногу старцев Оптинских воспитан и Божественным Духом просвещен, дерзновенный проповедник веры, монашествующих кроткий наставник и пастырь добрый явился еси, полагаяй душу свою за овцы. Мучителей же беззаконнующих посрамив, изгнание неправедное претерпел еси, Никоне преподобне, Христа Бога моли подати грехов оставление чтущим любовию святую память твою.
Слава, и ныне, Богородичен:

Воистинну Богородицу Тя исповедуем, Сыном Твоим спасшеся, грешнии раби Твои, Бога бо непостижимо родила еси, Кровию Своею очищающаго нас от всякаго греха и в райское веселие вводящаго. Егоже с Тобою восхваляем.
Степенна, 1-й антифон 4-го гласа. Прокимен, глас 4: Честна пред Господем/ смерть преподобных Его. Стих: Что воздам Господеви о всех, яже воздаде ми? Евангелие от Луки, зачало 64.
По 50-м псалме стихира преподобнаго, глас 6:

Днесь прииде светоносная память твоя,/ Никоне преподобне,/ озаряющи землю Русскую,/ верных же сердца просвещающи/ и лица богоборных посрамляющи,/ яко тьма безбожия мимоходит/ и правда Божия показуется:/ ты же, исповедниче Оптинский,/ старцев житию поревновавый,/ сугубую благодать унаследовал еси,/ и писаньми твоими многи на путь иноческий наставил еси/ и ко спасению привел еси.// Моли о душах наших.
Канон Предтечи и преподобнаго, глас 8, егоже краегранесие: Яко благославную свирель тя, Никоне, воспою.
Песнь 1

Ирмос: Поим Богу, от горькия работы фараоновы избавльшему Израиля/ и огненным столпом и светлым облаком наставльшему,// яко прославися.
Припев: Преподобне отче наш Никоне, моли Бога о нас.
Являющи красоту церковную, память исповедника Оптинскаго облиста концем, и Церковь Русская того воспевает, Христовою благодатию паки обновляема.
К поприщу приступив неослабным умом, преподобне, прилоги демонския отразил еси и, силою Христовою укрепляемь, страсти доблественно низложил еси, Никоне, победителю тезоименитый.
Оптинская слава, старчества печать, монахов образ и постником правило, в песнех да восхвалится днесь преподобный Никон, о душах наших теплый молитвенник.
Богородичен: Без семене зачала еси, и безболезненно родила еси и млеком воздоила еси воплощенное Слово, Мариам, Боголепная Дево, Твоя песнословцы присно от бед спасай.
Песнь 3

Ирмос: Утвердися сердце мое во Господе,/ вознесеся рог мой в Бозе моем,/ разширишася на враги моя уста моя,// возвеселихся о спасении Твоем.
Лучезарная память приспе преподобнаго Никона, рождество Предтечево провождающи, и возсиявает концем Христово смотрение спасительное.
Ангела ли пустыни Оптинския тя наречем? Трубу ли исповедания благозвучную? Монахов ли предводителя и бесов низложителя? Богопроповедниче Никоне, отче всечестне!
Горняя мудрствуя, мирскаго треволнения уклонился еси и страстей взыграния послушанием обуздал еси, безмолвие же скитское возлюбив, неизреченныя тайны веры, блаженне, почерпл еси.
Богородичен: Огнь Божественный во утробе прияла еси, имже не опалися, но освятися естество человеческое. Темже Тя, Богорадованная, яко неопалимую купину и свещницу Божию воспеваем.
Кондак и икос Предтечи.

Ин кондак преподобнаго, глас 3:

Течение совершив и веру соблюд,/ и чада своя во благочестии утвердив,/ ко Престолу Пресвятыя Троицы востекл еси радостно,/ Никоне преподобноисповедниче,/ со всеми старцы Оптинскими моли непрестанно,// мир даровати душам нашим.
Седален преподобнаго, глас 8:

Первее постническими борении врага злокозненнаго победив, послежде исповеданием безбожныя посрамил еси, Оптинскаго старчества цвете благоуханный и новомучеников Российских сподвижниче: с нимиже, предстоя Престолу Царя Славы Христа, моли о чтущих тя, Никоне преподобне, да зовем ти: радуйся, отче, победы тезоименитый.
Слава, седален Предтечи, глас 8.
Подобен: Повеленное:

Захариин плод, неплодныя цвет родися днесь нам от обещания, честный Иоанн Предтеча Господень, играя же во утробе матерни, проповедует и прежде Рождества Содетеля всех. Сей показа неизреченное Божие и спасительное явление, сего вси почитаем.
И ныне, Богородичен, глас тойже:

Обновила еси, Чистая, Божественным Рождеством Твоим, истлевшее во страстех земнородных мертвенное существо и воздвигла еси вся от смерти к животу нетления. Темже Тя по долгу блажим вси, Дево Препрославленная, якоже прорекла еси.
Песнь 4

Ирмос: Твое вочеловечение,/ еже прежде век предопределил еси,/ в последняя благоволил еси совершити, Господи,// услышах и страхом воспевах.
Светильник веры Православныя, Никоне священне, явился еси, в нощи безбожия присно светяй, зарю бо Духа в сердце прием, возблистал еси светолучными проповедании.
Любве отеческия исполнен сый, якоже доилица чада твоя согреваеши, телом убо отстоя, духом же коегождо посещая, от враг душегубительных молитвами покрываеши и храниши.
Апостольски ревнуя, преподобне, волки мысленныя от стада твоего отгоняеши, и безбожная уста заграждаеши и к пажити Боговедения истиннаго паству твою наставляеши.
Богородичен: Вседетельный Дух найде на Тя, Всенепорочная, Отчим благоволением, и Слово Божие в Тя вселися, и плоть бысть несказанно во спасение наше и обновление.
Песнь 5

Ирмос: Вскую мя отринул еси/ от лица Твоего, Свете Незаходимый,/ и покрыла мя есть чуждая тьма окаяннаго,/ но обрати мя и к свету заповедей Твоих// пути моя направи, молюся.
Никона вси похвалим песненно, Оптинскаго старчества светлый венец, яко послушания рачителя и постников украшение, и яко орган сладкогласный, верных сердца веселяяй.
Учениче благопослушный, отче Никоне, ты, мудрость старца твоего Варсонофия сердцем восприем, преподобием и правдою, яко финикс, процвел еси и плоды разсуждения принесл еси.
Юношеския похоти презрев, преподобне, и щитом веры оградився, стрелы лукаваго сокрушил еси и мечем молитвы терния страстей посекл еси.
Богородичен: Солнца Славы Небесныя, Христа, колесница мысленная явилася еси, Богородице, озаряющаго всю тварь Божественною благодатию.
Песнь 6
Ирмос: Очисти мя, Спасе,/ многа бо беззакония моя,/ и из глубины зол возведи, молюся,/ к Тебе бо возопих, и услыши мя,/ Боже спасения моего.
Веры правыя утверждение и Церкве украшение бысть исповедание твое, Никоне всечестне, и монашествующим забрало крепкое, и всем чадом твоим ограждение.
Искус послушания прошед, старчества благодать унаследовал еси и светильник разсуждения в нощи безбожней явился еси, осиявая верным стези спасения и заблуждшия овцы во ограду церковную возвращая.
Рачением Божественным распалився, преподобне, темничныя узы во многоценное сокровище вменял еси, безчестие же всякое во благую похвалу и муки тяжкия во многоплетенный венец. Темже и почестей небесных достигл еси.
Еже страдати по Христе вожделевый и душу за овцы положити хотяй, яко овча на заколение, во изгнание, Никоне, отведен был еси, идеже воспел еси славу Христовых страстей.
Богородичен: Лествица Иаковля Дева пронаречеся, Еюже сниде Христос, в плоть от кровей Ея оболкийся, и паки в Горняя взыде, падшее совознес естество человеческое.
Кондак преподобнаго, глас 1:

Ум и сердце яко скрижали мысленныя/ послушанием угладил еси,/ на нихже перстом Божественным/ красота монашества вообразися,/ и слава Божия тя осени,/ во исповедании твоем просиявшая,/ Никоне, отче преподобне,/ Оптины пустыни хвало и утверждение,/ моли Христа Бога,// спастися всем, благочестно тя почитающим.
Икос:

Твоих глаголов вкусивше, отче, яко сладкий тя плод послушания дерзаем воспети, но, дел отнюдь не имуще, яко медь звенящи обретаемся, обаче, на помощь твою надеющеся, со благоговением взываем:
Радуйся, монашествующих присное утверждение;

радуйся, исповедников столпе крепкий.
Радуйся, церковнаго предания немолчная уста;

радуйся, трубо Оптинская добропобедная.
Радуйся, мутный поток безбожия изсушаяй;

радуйся, овцы от чистаго источника Православия напаяяй.
Радуйся, смирения стезе прямая к Богу;

радуйся, молитвы негасимый светильниче.
Радуйся, Никоне преподобне, дивный помощниче всем, благочестно тя почитающим.
Песнь 7

Ирмос: Божия снизхождения/ огнь устыдеся в Вавилоне иногда./ Сего ради отроцы в пещи, радованною ногою,/ яко во цветнице, ликующе, пояху:// благословен еси, Боже отец наших.

Течение совершив непорочно и веру соблюд непреложно, беззаконных соборище обличил еси, Никоне богомудре, и предание отеческое сохранил еси, тем прославив Бога отцев наших.
Яко добр воин Иисус Христов, Егоже ради и во узах злострадал еси, но слово Божие во устех твоих не связася: гонимь бо и даже до предел Архангельских достиг, северныя концы земли Русския просветил еси.
Новомучеников земли Русския цвете благоуханный и старчества Оптинскаго венче пресветлый, память твою светло празднующих посети и терпению научи, преподобне Никоне, да страстей треволнения свободимся.
Богородичен: Исцели язвы души моея, Владычице, и ума исправи движения, молящи из Тебе воплощеннаго Бога отцев наших.
Песнь 8

Ирмос: Мусикийским органом согласующим,/ и людем безчисленным, покланяющимся образу в Деире,/ три отроцы не повинувшеся,/ Господа воспеваху// и славословяху во вся веки.
Каплями слез твоих углие греховное угасил еси и страданьми твоими в вере колеблемых утвердил еси, темже и по кончине точиши исцелений струи любовию тя призывающим и Христа славящим во веки.
Оптинская свирель, сострадальцем твоим подобная, был еси, Никоне преподобне: Исаакию славному мученику, и старцу Нектарию, и Агапиту, брату возлюбенному, ныне же в Горних селениих согласно поете Христа во веки.
Неколебимая вера твоя, отче Никоне, причастника неизреченныя славы яви тя и люта демоном показа и безбожным посрамление, Христа бо право славил еси, и славиши во веки.
Елеем Духа помазан, человеческая сердца благодатию умягчил еси и, веру всеяв и исповеданием твоим возрастив, чада церковная умножил еси, Никоне  блаженне, Христа славящая во веки.
Богородичен: Всенепорочная Мати Дево, из Тебе возсиявшаго в естестве человечестем Света жилище явилася еси, Егоже умоли просветити мысли наша, благочестно поющих Тя во веки.
Песнь 9

Ирмос: Да умолчат еретиков собрания,/ не истинно Богородицу исповедающих Тя,/ ибо свыше Тя пророцы предпроповедаша/ Матерь быти Божию/ и Ходатаицу рода нашего.// Тем Тя, Дево, величаем.
Отче Никоне всечестне, Оптинская похвало и новомучеников наших украшение, подвиги постническими процветый и венцем исповедничества увенчанный, не забуди тя величающих.
Светиши на Небеси церковнем, страстотерпческими сияя добротами, и всех, верою и любовию тя величающих, Божественными лучами молитв твоих озаряеши, преподобне исповедниче Никоне.
Предстоя Престолу Судии и Царя всех, принеси мольбу о земнем отечестве твоем, преподобне, и демонская полчища отжени от нас и соблазнов тьму потреби силою тебе содействующа Всесвятаго Духа.
Обитель твою, преподобне, покрый, и славящия тя в ней от бед и искушений сохраняй, и Православие хранити во веки нас научи и Христа величати, тебе прославльшаго.

Богородичен: Южика Твоего, Дево, Рождество почитаем и Никона исповедника преставление празднуем, с нимиже Христа моли, Богомати, скит Предтечев и обитель твою от находящих соблазнов избавити.
Светилен Предтечи. Подобен: Жены, услышите:

Предтечево днесь радостотворное рождение сетование решит отча безгласия и рождшия неплодство, возвещает же настоящую радость и веселие. Темже и вся тварь светло тое празднует.
Слава, светилен преподобнаго:
Во свете повелений Господних ходив, к шествию небесному стопы твоя направил еси, преподобне, и, ко Престолу востек Пресвятыя Троицы, Трисвятую песнь со отцы Оптинскими воспеваеши. Сего ради молим тя, Никоне, отче наш: не забуди нас, чад твоих, путем отеческим следовати хотящих.
И ныне, Богородичен:
Премудрость ипостасную и Слово пресущное, Врача душ и телес рождшая, Дево Богомати, гноения и раны души моея исцели и сердца моего устави болезни.
На хвалитех стихиры преподобнаго, глас 8.
Подобен: О, преславнаго чудесе:

О, преславнаго смиренномудрия!/ К свету истинному устремляяся,/ мирския науки оставляет юноша,/ поучения же от старцев взыскует радостно,/ и действом Божественнаго Промысла/ во изгнание отводимь бывает,/ верность Христу даже до смерти сохраняет/ и с любовию вся от Него приемлет,// премудрость Божию прославляя.
О, преславнаго чудесе!/ Вертограда плод благоуханный,/ старцы богомудрыми возращенный,/ Господину виноградника приносится днесь,/ веселится ныне обитель Оптинская/ и Церковь Русская величает исповедника Никона./ О, каковый отец нам даровася!/ Егоже молитвами, Христе, спаси души наша,// яко един Благоутробен.
О, преславнаго боголюбия!/ Преподобный Никон исповедник,/ красоту монашества днесь являет,/ послушание даже до смерти показуя,/ и Христа, смерть поправшаго, исповедует/ и во страданиих хвалу Ему воспевает,/ мы же, терпению сему и мужеству дивящеся,/ в заповедех Господних ходити поучаемся,// Бога дивнаго во святых Своих прославляюще.

О, преславнаго долготерпения!/ Преподобный Никон Оптинский,/ во узах и изгнании пребывая,/ благость Божию и промышление / благодарно славословит/ и гонители благословляет,/ яко орудие своего спасения,/ нас же терпению скорбей научает, // на вся бо святая воля Божия.
Слава, преподобнаго, глас 2:
Скита Предтечева прозябение,/ Оптины пустыни благословение,/ Никона, славнаго во отцех,/ песньми духовными восхвалим, вопиюще к нему:/ исповедниче и подвижниче предивный,/ со Пророком и Крестителем Господним молися/ о чтущих честное его Рождество// и твое преставление светло празднующих.
И ныне, глас тойже:
Слово безначальное во утробе, Дево, носящи,/ Елисавети позналася еси Мати Бога Вышняго,/ и дом Захариин возвеселила еси/ и всем родом человеческим прорекла еси,// еже блажити Тя, Богоневесто.
Славословие великое и отпуст.
НА ЛИТУРГИИ
Блаженны от канона преподобнаго, песни 3-я и 6-я. Прокимен, глас 7: Честна пред Господем/ смерть преподобных Его. Стих: Что воздам Господеви о всех, яже воздаде ми? Апостол к Галатом, зачало 213. Аллилуиа, глас 6: Блажен муж, бояйся Господа,/ в заповедех Его восхощет зело. Стих: Сильно на земли будет семя его. Евангелие от Луки, зачало 24. Причастен: В память вечную будет праведник, от слуха зла не убоится.
Молитва

О, священная главо, преподобне отче наш Никоне, старчества Оптинскаго светлый венче и новомучеников Церкве Русския благовонный цвете! 
Ты первее постническими труды душу твою очистив, демонская полчища посрамил еси и послушанием, яко небовосходною лествицею, на высоту добродетелей востекл еси. 
В годину же гонений безбожных, мужески терпением вооружився, яко пастырь добрый и истинный сын преподобных старцев Оптинских, люди страждущия, покаянием врачуя, утешал еси. Сего ради от богоборных многия скорби претерпел еси и на изгнание осужден был еси. 
Но якоже тогда от паствы твоея духом не отлучился еси, пастырскою свирелию наставлений твоих овцы твоя упас, сице и ныне не остави нас, чад твоих, но духом присно с нами пребывай, да укрепляеми молитвами твоими, веру непреложну соблюдем, заповеди Божия сохранити потщимся и единое на потребу возлюбим, еже прилеплятися Христу Богу и Спасу нашему всем сердцем, всею душею и всем помышлением и выну прославляти всесвятое имя Отца и Сына и Святаго Духа ныне и присно и во веки веков. Аминь.

